
Tarnimikkut nappaatilinnik kiffaanngissusiiaaneq allatullu pinngitsaaliissummik 

iliuuseqarneq pillugu Inatsisartut inatsisaannut nr. 24-mut 3. december 2012-imeersumut 

allannguutissatut siunnersuut. 

(Naalakkersuisut) 

 

 

Saqqummiussissut 

(Peqqissutsimut Nunanillu avannarlernik suleqateqarnermut Naalakkersuisoq, Doris Jakobsen) 

 

 

Siullermeerineq 

 

Tarnimikkut nappaatilinnik kiffaanngissusiiaaneq allatigullu pinngitsaaliissummik iliuuseqarneq 

pillugu Inatsisartut Inatsisaannut allannguutissatut siunnersuut, Naalakkersuisut sinnerlugit 

matumuuna saqqummiutissavara. 

 

Allannguutissatut siunnersuummi saqqummiussami, tarnimikkut nappaatilinnut tunngassutillit 

patajaallisarnissaat, kiisalu kiffaanngissusiiagaanermi allatullu pinngitsaaliissummik 

iliuuseqarfigineqarnermi inatsisitigut inissisimanerup pitsanngorsaavigineqarnissaa siunertaavoq.  

 

Tarnikkut nappaatilinnik sullissinermi kiffaanngissusiiaaneq allatullu pinngitsaaliissummik 

iliuuseqarneq pillugu Inatsisartut inatsisaata nr. 24-ip decembarip pingajuani 2012-imeersup juulip 

aallaqqaataani 2013 atuutilersinneqarnerata kingorna, inatsimmik atortuulersitsineq 

aallarnerneqarpoq.   

 

Inatsisartut inatsisaanni pisinnaatitaaffinnik atuinermut nalunaarutinillu tusarniaanermut atatillugu, 

Kalaallit Nunaanni eqqartuussiveqarfiup nutaamik aaqqissuussaanerata kingunerisaanik, 

napparsimasut siunnersortaannut tunngatillugu piginnaatitaaffiup Nunatta Eqqartuussiviani 

eqqartuussisumiinnissaata pissusissamisoornerunera, Peqqissutsimut Nunanillu avannarlernik 

suleqateqarnermut Naalakkersuisoqarfiup paasivaa.  

 

Napparsimasunut siunnersortinngortitsisarnermut piginnaatitaaffiup Nunatta Eqqartuussiviani 

eqqartuussisumeereernera, tamatumunnga patsisaavoq.  

Allannguinikkut, napparsimasunut siunnersortinik atorfinititsineq allaffissornikkullu ingerlatsineq, 

Nunatta Eqqartuussiviani ataatsimuulissapput. 

 

Tarnimikkut Nappaatillit Maalaarutaannik Aalajangiisartunik pilersitsiniarnermut atatillugu 

Aalajangiisartut aalajangigaannik naammagittalliuteqarnissamut piffisamik killiliisariaqarnersoq 

oqaluuserineqarpoq. 

 

Kalaallit Nunaanni eqqartuussisarneq pillugu inatsit, eqqartuussinermi suliat ingerlanneqartarnerat 

pillugu maleruagassanik imalik, Kalaallit Nuaanni inatsisinik atuutitsinermut suliassanik 

aalajangiivigisassanngortitsinissami killiliivigineqanngilaq.   

 



   

Naammagittaalliutip piaarnerpaamik aalajangiivigisassanngortinnissaata suliarineqarnissaatalu 

qulakkeernissaanut, maalaaruteqarsinnaanermut killiliinissaq siunertarisamut naleqquttuuvoq.  

 

Tamatuma peqatigisaanik killiliussamik avaqqussisinnaanissaq pisariaqarpoq.  

 

Tarnimigut nappaatilik pissutsit immikkut ittut patsisigalugit maalaaruteqarsinnaasimanngippat, 

pinngitsaaliissummik iliuuseqarfigineqarnerup inatsisit eqqorlugit pinerata eqqartuussivikkut 

aalajangiivigisassanngortinneqarnissaanut napparsimasup periarfissaa akornuserneqassanngilaq. 

 

Taamaammat immikkut ittunik patsisissaqarpat, napparsimasup Tarnimikkut Nappaatillit 

Maalaarutaannik Aalajangiisartut aalajangigaannik naammagittaalliuteqarnissamut, qaammatit 

arfinillit tikillugit periarfissinnissaa siunnersuutaavoq.  

 

Tamatumunnga atatillugu Tarnimikkut Naappaatillit Maalaarutaannik Aalajangiisartut 

aalajangigaannik naammagittaalliuteqarniaraanni, tarnimikkut nappaatillit inatsisitigut 

illersugaanerisa annertusaaviginerunissaa pisariaqarnersoq isumaliutigineqarpoq.  

 

Napparsimasup pinngitsaaliinikkut annertuumik akuliuffigineqarnera, taamaasillunilu namminneq 

toqqaasinnaassusaanik aalajangiisinnaassusaanillu piiaaffigineqarnera, matumani pineqarpoq.  

 

Taamaammat maalaarutit taakku suliarineqarnissaannut piginnaatitaaffik Nunatta 

Eqqartuussivianiittussanngortinneqarpoq. 

 

 

Pinngitsaaliissummik iliuuseqarnernut nalunaarsuivimmut allattugaatinullu nalunaarsuisarnissamik 

siunnersuut, pinngitsaaliissummik iliuuseqarnerit uppernarsarluarneqarnissaasa napparsimasumut 

nakorsaasunullu pingaaruteqarneranik tunngaveqarpoq.  

 

Pinngitsaaliissummik iliuuserisat immikkoortortami uninngavimmi nalunaarsuivimmut 

nalunaarsukkat, napparsimasut ataasiakkaat pillugit allattugaatinuttaaq nalunaarneqartarnissaat 

siunnersuummi erseqqissarneqarpoq.  

 

 

Kiisalu inatsimmi allassimasunik ataasiakkaanik aaqqiissuteqartariaqarneq paasinarsivoq  

 

§ 12, imm. 6-imi aaqqiissutaasoq aalajangersakkamut innersuussinerup kukkuneqarneranik 

tunngaveqarpoq.  

 

Inatsimmi § 43, imm. 3-mi aaqqiissutaasoq maleruagassap paasilluarneqarnissaanik siunertaqarpoq. 

Taamaasilluni aaqqiissut inatsimmi aalajangersakkap imaanut annertussusaanulluunniit 

allannguutaanngilaq.  

 

 

Naliliinera naapertorlugu allannguutissatut siunnersuutikkut matumuuna tarnimikkut nappaatillit 

pinngitsaaliinikkut annertuumik iliuuseqarfigineqartut inatsisitigut illersugaanerat 

annertusineqarpoq.  

 

Taama oqaaseqarlunga siunnersuut Inatsisartunut akuersaartumik oqaluuserisassanngortippara. 


